
Pɔ̀kàta Pɔ́dì wà̰haà-ta Tìmɔ̀téè 

Cetá Kam̀má 
Pɔ̀kàtà mɛntà yòǹ Pɔ́dì pɔkàdɛ́ɛ̀ta-dà ò wà̰haà-ta Tìmɔ̀téè. Ò de tà 

n'ɔ̀ɔ̀ wà̰haà è péé Kóodeedí mɛhɛká-dà Hɔ̀dɔ́m̀ yɔtí. Weèdi wɛmá kpɛ́mú-
dà mɛ̀ɛ tee pà de ò cɛ̰ɛ̰́-ma óò yɛ̰̀ḭ kóodeedí, k'òo dóòpa dɔ́ɔ́di óò wɛ́í, o 
dóópo dòkòtódo Dúkì cɔ̰́ɔ̰̀di bààsí. Pɔ́dì de yá̰á̰-ma è yɔ̀ o kṵ́mú wɔ̀ni-dà 
tɛ̀i, pà k'óò kɔ̀ù-ú-ma, o pɔkàdèǹdèǹta-dà ò wà̰hu-má ye pesà-ní 
Tìmɔ̀téè. Mɛmá-dà tee k'ò tà n'ɔ̀ɔ̀ wà̰hu è kpɛ̀i óò cɔwa. Ò de tṵ́mà kpɛ̀i é 
yahikàna o wɔ̰̀ǹti-dà, é tṵ́má óò teń ò yònà é púsí-ma kú bookú Weèdi 
dehèmu. Tɔɔ̀sa ò de bɔhɔ̀ta-sá-dà héé, o bíidɔ́kàta Tìmɔ̀téè óò hɔ̰́tá-ní 
feǹ-fem̀ma Hɔ̀dɔ́m̀ yɔtí, k'óò dɛ́há o dèǹdèma é nɛɛ́ kpíí. 

Ye pɔ̀kàta mɛhɛká, ò de cedí yahikàna Tìmɔ̀téè wɔ̰̀ǹti-dà Weèdi 
tɔmú hḭ́ǹka, è yɔ̀ ó n'káá dandaní é n'yònà mɛnń, ó ta̰á̰ taà̰pu mɔ́mmú. 
Ye kú dàhàka, k'óò teń ò yònà é hḭmpú é yeda niìkpákpààpa biɔhànamá 
weèdɔɔ̀-nàmɔ̀ni mɛhɛká, é yídá óò caka mìì tee-sá k'ò kpɛ̀i ó tɛ̀ni óò dɛ́há 
Hɔ̀dɔ́m̀ yɔtí mɛhɛká. K'ó deǹta óò caka y'òò yòm̀pu-ho ka bɛ́ka. 

Ǹtɛ ye pɔ̀kàta wɛmá tṵ̀nkaàma ma tɔɔ̀ma: 
Tm-d 1.1-2 : Dɔɔ̀mu. 
Tm-d 1.3-18 : Pɔ́dì yahikànì Tìmɔ̀téè wɔ̰̀ǹti. 
Tm-d 2.1-26 : Pɔ́dì teǹ mɛ̀m̀pà kú wɛnnì yòǹ-pa Kídísì ta̰nìpa. 

Tm-d 3.1-17 : Nìpa kó n'yòm̀pu dadèǹdèka mɛhɛká. 
Tm-d 4.1-22 : Pɔ́dì wɛdèǹdèma. 

1
Dɔɔ̀mu 

1 Mmí Pɔ́dì, Weèdi-dà kpɛ̀i kà n yòǹ-nà Sèsí-Kídísì tɔntɔndikó. 
Mɛní-dà mɛ̀ɛ n tɔn è yɔ̀ ń caka nìpa, fòùmu Weèdi hḭ́nà nùdi è yɔ̀ 
nì kó kɔ̰́ɔ̰́-pu mɛ̀m̀pà tásí-nà-pa Sèsí-Kídísì. 

2 Tìmɔ̀téè, n bíidɔ́kàta mɔ́ntá, fɔ̰́ń-dà n wa̰à̰hu-má ye pɔ̀kàtà-ní. 
Ti Báàa Weèdi, nà ti Teó Sèsí-Kídísì áa pa̰a̰ pa̰á̰suumá, nà 
nánkɔḿma, nà wɛ̀ɛ̀di. 

Pɔ́dì yahikanì Tìmɔ̀téè wɔ̰̀ǹti. 
3 N sɛɛ́ Weèdi n púsí-di kú tɔmú nà yàma màcɔ̰́, é n'yònà n yààpa 

de hḭmpú. Yèǹka nà wèǹku, n weèdɔɔ̀mu mɛhɛká, n hɔ̰́ deǹta-á-ma a 
kpɛ́mú. 4 N dèn-ń-ma n d'aa yíti-má k'á hódí-ma kú bookú, ye kú 
kpɛ́mú-dà tee yè n dodì-ma è yɔ̀ ń tṵ́má áa dɛ́há k'yé teha kà 
yaǹnaakú é n sṵ́ná. 5 N káà dèn-ń-ma a káá-ma dandaní mɔ́nní Sèsí-
Kídísì hḭ́ǹka. Ni kú tɔɔ̀di-dà a yṵṵ̀kpɛ̰́ǹn Dòísì n'àa yṵṵ́ Ènísì de káá-
ma. N yá̰á̰-ma dɛ́dɛ́í è yɔ̀ mɛní-dà a mɛ̀ɛ té káá-ma. 6 Ye kú kpɛ́mú-dà 
tee m'a cakú-ma è yɔ̀, á hédá kà pa̰dí Weèdi a pɛ̰ḭ-dí é n'fòù a 
mɛhɛká. Weèdi nì n'àà pɛ̰ḭ, n de cɔ̰nà tḭ́ń daadí-dà n nɔ̀hi a hḭ́ǹka. 
7 A dá n'wani, mìì tee-sá Sèdi Weèdi ti pɛ̰ḭ-dí pú ti kpáhìnì 
wantanfɔ̰̀ka yam̀ma. Múńdìkaà, nì hɔ̰́ ti pa̰a̰ kpeèti-dà, nà dɔ́kàma, 

nà cɔ̰́ɔ̰̀di cɛ̰ɛ̰́ma. 
8 Ye kú kpɛ́mú, a dá n'káá fɛ̀ci n'àa kó caka-má Teó wɛmá. A mɛ̀ɛ 

dá n'káá fɛ̀ci nà mmí mɛ̀ǹǹ yòǹ-ko kpenáku n'ɔ̀ɔ kpɛ́mú. Múńdìkaà, 
pɛ́ɛ́ n dii-nà náńkú nà Weèdi wɛnaamá kpɛ́mú, é n'dań kpeèti Weèdi 
a pɛ̰ḭ-tí. 9 Weèdi-dà ti f̰́ihínà, é ti yíí kà ti yòǹ ni kpɛ́ɛpá. Nì pú pa̰à̰ 
miya̰ è yɔ̀pu kpɛ́mú ti pa̰á̰ma sudi, àmá nì hḭn mɛma ni pa̰á̰suumá 
kpɛ́mú-dà kà nì tṵ́mà de yè dɔà. Nì ti pɛ̰ḭ ye kú pa̰á̰suumà, nà Sèsí-
Kídísì kpɛ́mú-dà, kà fòùku mun pú cetà. 10 Wɔ̀nì mɛnì-ní, nì fohìnà-
á-ma ye pa̰dí nà ti Fḭ́hìnɔ Sèsí-Kídísì tɛ̀ni-má-ní. Mɛnń-dà nɛdà kṵ́mú 
kpeèti, é bɛka è yɔ̀ kà ti teháà Weèdi wɛnaamá, ti kó dɛ́tá-ma fòùmu 
mɛ̀mù bá yɔ̀ɔ-pú. 

11 Weèdi n ta̰kadà è yɔ̀ ń caka ye kú wɛnaamà-dà, ye kú kpɛ́mú-dà 
tee kà ní n hḭ́ná kà n yòǹ Sèsíì tɔntɔndikó, è mà biɔhànì. 12 Ye 
kú kpɛ́mú-dà tee kà n yon náńkù mɛnkù. Àmá n p'éè káá-nà fɛ̀ci, mìì 
tee-sá n yá̰á̰-ma n dań-ko. N mɛ̀ɛ yá̰á̰-ma dɛ́dɛ́í è yɔ̀ ò káá kpeèti è kó 
nɛɛ́ púsí ò n kɔ̰́ɔ̰̀-sa, háá dadèǹdèni daadí. 13 Tódá wɛmá m'a cakáà-
ma kà mà yòǹ wɛbeèdi, é n'yḭnkù ma hḭ́ǹka. Á yḭncí ma hḭ́ǹka nà 
dandaní mɛ̀nì péé-nà-di-ní Sèsí-Kídísì pesá, nà dɔ́kàma mɛ̀mà péé-
ma o mɛhɛká. 14 Púsí sukú biɔhànasuumá t'aa biɔhànà-ma, nà Weèdi 
Sèdi mɛ̀nì péé-di ti mɛhɛká kú tempàma. 

15 A yá̰á̰-ma, è yɔ̀ Àsíì Tempáàku weèdɔɔ̀pa n wɛ́i pa wɛǹni, pa 
mɛhɛká kà Fìsɛ́dì nà Hɛ̀mɔ̀sɛ́nì péé. 16 Weèdi é bɛka ni pa̰á̰suumá 
Ònɛ̀sìfɔ́ɔ̀ hɔ̰́ɔ̰́tà kpɛ́ɛpá wɛǹni hḭ́ǹka, mìì tee-sá ò yahikànì n wɔ̰̀ǹti 

wɔ̀ka wɛǹni. Yè p'óò yòǹ-nà fɛ̀ci nà n péé-ma kódeedí mɛhɛká. 
17 Múńdìkaà, ò tɛ̀ni-má-ní Hɔ̀dɔ́m̀ yɔtí mɛhɛká, é dɛɛ̀da é n pɛha-á-
ma tenten háá é yɔ̀ɔ n dɛ́tá. 18 Teó Sèsíì é héé k'ó dɛ́tá Weèdi 
pa̰á̰suumá Sídàma daadí. A mɔ́nń yá̰á̰-ma dɛ́dɛ́í tɔná ò pa̰à̰-na 
wɛǹni n kpɛ́mú Èfɛ́sì yɔtí mɛhɛká.
2

Ní n'yòǹ Sèsí-Kídísì sóso mɔ́nń.
1 Fɔ̰́ń n bidà, hédá kà pa̰á̰suumá mɛ̀mà péé-nà-ma-ní Sèsí-Kídísì 

pesá é dɔ̀hà áa pa̰a̰ kpeèti. 2 A mɛ̀ɛ yeèkaà ká n caka-sá nìpa dɔ́ɔ́di 
yìhìka, mɛ̀ɛ té yè caka nìpa a dań-pa kú hḭ́ǹka, mɛ̀m̀pà mɛ̀ɛ té kó 
nɛɛ́-pa é yè biɔhàna tɔɔ̀pa. 

3 Mɛ̀ɛ té dii náńkú é n'yònà mmí, Sèsí-Kídísì sóso mɔ́nń yònà é dii-
kú. 4 Sóso pú hɔ̰́ m'péé ta̰yɛ̀di mɛhɛká, é n'kpɛ̀i é nakàna o dakpɛ̰́ǹn 
yàma, é tṵ́má é n'wisí mìì pú yòǹ-sa sósìma tɔɔ̀sa yècḭ́ḭ̀. 5 Kà nìi kó 
cocí ta̰ndánɔ́ɔdí, è pú cocí yè békú-ma kú bookú, ò pú kó nɛɛ́ nì 
tódá. 6 Ka̰ǹká̰ńto mɛ̀ǹǹ ká̰tà-ko wìku-dà, yònà é n'yòǹ cecedó é dii 
dipàǹti. 7 Mahà sukú m'a cakú-sà kú hḭ́ǹka, Teó k'áa tempanà-á-ma 
k'á yè yèkà ye wɛnnì. 

8 Ní n'dèn Sèsí-Kídísì kpɛ́mú, Dàfítì yaàbíidí, ò yá̰ńtà-á-ma kpíípa 
mɛhɛká é n'yònà wɛnaamá n cakú-ma hḭ́mpú. 9 Ye wɛnaamá kpɛ́mú-
dà tee kà n yon náńkú, háá è yɔɔ̀ péé dákáti mɛhɛká è yònà n yòǹ-
ma niìkpákpàdo. Há̰kà, Weèdi wɛmá mɛma pú dásí. 10 Ye kú kpɛ́mú-

dà tee n teháà-ma ye kú niì wɛǹni n hḭ́ǹka, nà Weèdi ta̰kadà-pa 
kpɛ́mú, k'yé teha kà pà mɛ̀ɛ té dɛ́tá f̰́ihìnamá mɛ̀mà péé-ma Sèsí-
Kídísì mɛhɛká nà wɛhimú mɛ̀mù kɔ́ɔ́-pu yɔ̀ɔmá. 11 Wɛmà mɛmà yòǹ 
wɛbeèdi-dà: 

Kà ti pɛ́ɛ̀ è kpíi-nà Kídísì, 
ti kó pɛ́ɛ́ óò n'fòù-nà-á-ma. 
12 Kà ti pa̰à̰ wɛ̰́ɛ̰́ma náńkú mɛhɛká, 
ti mɛ̀ɛ té kó wáńtá pɛ́ɛ́ óò wódí-nà-á-ma. 
Àmá kà ti nɔhì è hḭ́n ti p'óò yá̰á̰, 
ò mɛ̀ɛ té kó wáńtá nɔ̀hì-í-ma è yɔ̀ ò pú ti yá̰á̰. 
13 Kà ti pú cɔ́dí, 
mɛnn cɔ́dí-ma, 
è yá̰á̰ ò pú kó nɛɛ́ 
é nɔ̀hì o cɔ̰́ɔ̰̀di. 

Caka wɛnaamá cóńcodí. 
14 Ní pà n'dehènì pa wɛǹni ye niì m'a cakáà-sà-ní. Pà caka dɛ́dɛ́í 

Weèdi yìhìka, è yɔ̀ pá héé nɔ̀nɔ̀hicí wɛnɔ̀ka hḭ́ǹka cì pú pà tempú-nà 
yècḭ́ḭ̀, cì múńtà sèhènì mɛ̀m̀pà pà bekù-pa-dà. 15 Wɛ̰́dí é n'yòǹ Weèdi 
kpɛ̀i á n'yòm̀pu ni yìhìka, é n'yòǹ deho nì kó cɔ́dí-ko kú tɔmú kà fɛ̀ci 
p'óò n'káá, mɛ̀ǹǹ kó n'cakú-ko dɛ́dɛ́í wɛbeèdi wɛmá. 16 Yentá wɛmá 
mɛ̀mà yòǹ-ma hécí, è pú nɔɔ̀-nà dandaní kpɛ́ɛmá, mìì tee-sá mɛ̀m̀pà 
mà naanà-pa hɔ̰́ dɔ̀hà é nátá-nà Weèdi-dà. 17 Pa wɛmá hɔ̰́ m'piní è 
yònà cíkpa̰ní-dà mɛ̀nì wɛ̀dì-di. Ye kú nìpa mɛhɛká-dà Hìmɛ̀nɛ́ɛ̀ nà 

Fìdɛ́tì péé-ma. 18 Pà nátà-nà-á-ma wɛbeèdi, è cakú è yɔ̀ Weèdi yɔ̀ɔ 
yá̰hìna-pú-dà kpíípa, ye wɔ̀ni è kɔ̀ùdì nìpa pàcɔ̰́ kú dandaká. 19 Nà 
mɛma baàkaà, wɛbeèdi Weèdi hḭ́nà-di kà nì yòǹ makɔ̀dikú káà nɛ̀hi-
í-ma tenten. Ǹtɛ pà wà̰tà-sa ye makɔ̀dikú hḭ́ǹka. Pà wà̰tà è yɔ̀: Teó 
yá̰á̰-ma mɛ̀m̀pà yòǹ-pa o kpɛ́ɛpá. Pà tṵ́mà wà̰tà è yɔ̀: Mɛ̀ǹǹ kú wɛǹni 
toò-ko ò yòǹ Teó kóoó-dà, ò yònà é nátá-nà-á-ma kpákpààma. 

20 Díikáàdo hɔ̰́ɔ̰̀ta mɛhɛká, wúdó caàka nà díimáàti kpɛ́ɛká cɔ̰́ɔ̰̀di 
baà pú hɔ̰́ yè m'péé, pà kpɛ́háà-ka nà dɛcí hɔ̰́ yè m'péé-ma, kà tá̰à̰ti 
kpɛ́ɛká yè péé. Kàcɔ̰́ hɔ̰́ n'hḭ́ḭ́ daasàka kpɛ́mú-dà, kà tɔɔ̀ka hḭ́ḭ́ 
dahécíka kpɛ́mú. 21 Yè yòm̀pu-dà nà tḭ́ńti, mɛ̀ǹǹ kú wɛnnì kó 
wekàna-kó o cɔ̰́ɔ̰̀di kpákpààmà n wɛɛ̀-mà kú wɛnnì mɛhɛkà, ye yaǹn 
kó n'yònà caadí pà dehú-nà-di-dà daasàdi daadí. Pà k'óò cená-ma o 
dakpɛ̰́ǹn kpɛ́mú, mìì tee-sá òò tempú-nà, è kó nɛɛ́ pa̰á̰ tɔná wɛǹni kà 
ná n'sudi. 22 Cocí é nátá-nà dapàǹku bìnɔ kpɛ́ɛsá wɛǹni. Ní m'bɔhɔ̀ta 
mìì héé-sa coóma, nà dandaní, nà dɔ́kàma, é m'bɔhɔ̀ta wɛ̀ɛ̀di nà 
mɛ̀m̀pà yún-pá Teó nà yaǹwenimá. 23 Yentá nɔ̀nɔ̀héhécíci yá̰á̰ma 
kɔ́ɔ́-ci kú mɛhɛká. A yá̰á̰-ma è yɔ̀ cì tɛ̀hu-nà-ní kɔ̰ɔ̰̀ka. 24 Mɛ̀ǹǹ há̰ 
yòǹ-ko Teó deho pú yònà é n'káá kɔ̰ɔ̰̀ka. Ò yònà é n'dɔ́sí-ma nìpa 
wɛǹni, é nɔn è biɔhànì, é n'nɔn è minì. 25 Ò yònà é m'biɔhànì mɛ̀m̀pà 
yení-pa o wɛmá nà yaǹyɔ̀kàm̀ma-dà. Nìì pú hɔ̰́ n'yá̰á̰, Weèdi kó nɛɛ́-
ma é peǹta pa yàma kà pá yá̰dá wɛbeèdi. 26 Ye wɔ̀ni kà pa 
yàm̀màhàka é yɛɛ̀ni Wɛɛ̀ko máàka mɛ̀ǹkà de pà púsí-ka mɛhɛká kà 
pà pa̰kú ò kpɛ̀i-sá, kà pá tón é mahà k'yé n'sudi.

Mìì kó tɛ̀ni-sá-ní dadèǹdèka mɛhɛká.
1 Á n'yá̰á̰ è yɔ̀ dadèǹdèka mɛhɛká wɔ̀ka kó yɛɛ̀ni-ma-ní é n'dɔn 

sàma. 2 Ka mɛhɛká, nìpa kó m'bɔhɔ̀ta pa kú cɔ̰́ɔ̰̀di kpɛ́ɛsá-dà, é n'dɔ́sí 
dící, é n'káá hókánáma, nà fóńfóǹti. Pà kó n'teudì-í-ma Weèdi, è pú 
n'you-nà pa báàpa toòka. Pà pú kó n'dɔń tɔɔ̀pa nà suumá pà pà 
pa̰kú-ma, pà mɛ̀ɛ pú kó n'kɛɛ̀hi yècḭ́ḭ̀ mìì kú wɛnnì yòǹ-sa Weèdi 
kpɛ́ɛsá. 3 Pà pú kó n'dɔ́sí bá nà pa hɔ̰́ɔ̰́hí kpɛ́ɛpá, pà kó n'kɔ́ɔ́ séèma. 
Pà kó n'cɔ̰hú tɔɔ̀pa yèka-dà, pà pú kó n'nɔn è cɛ̰hú pa cɔ̰́ɔ̰̀di, pà kó 
n'tohi-í-ma, è pú n'naanà suumá. 4 Pà kó n'yɛɛ́-ma tɔɔ̀pa, é n'káá 
fóńfóǹti, è té pa̰á̰ niìya̰ nà sɛ̰̀sɛ̰̀ma è pú kó mahà. Pà kó n'naanà pa 
mɔ́mpá kpɛ̀i-sá-dà é ha̰tá-nà Weèdi. 5 Pà kó m'pa̰kú é n'yònà pà yòǹ-
ma-dà weèdɔɔ̀pa, àmá è há̰ n'yení mìì héé-sa Weèdi cɔ̀ku kpeèti. 
Nátá-nà ye kú yammà-ní. 6 Pa pàcɔ̰́ dúù-ú-ma hɔ̰́ɔ̰́hí mɛhɛká, nà pa 
wɛmá è cɛ̰hú pa máàka mɛhɛká, poòpa mɛ̀m̀pà pú kpenì-pa, è péé 
sḭ̀ḭ̀ma mɛhɛká, è pa̰kàta pa yàma kpɛ̀i-sá wɛǹni. 7 Pà bekù wɛmá 
wɛǹni-dà è kpɛ̀i é yá̰dá, àmá pà pú hɔ̰́ nɛɛ́ é bantá wɛbeèdi. 8 É 
n'yònà Sànɛ́sì nà Sà̰m̀bɛ́sì de yeéè-nà-ma Mɔ̀yísì toòka, ma kú bookú-
dà ye nìpà yení-ma wɛbeèdi. Pà yam̀màhàdi-dà bììkaà, kà pa 
dandaní koò pú yòǹ yècḭ́ḭ̀. 9 Àmá pà pú kɔ́dí yècɔ̰́, mìì tee-sá nìpa 
wɛǹni kó dɛ́há-ma pa fìhikú nùdi, é n'yònà dekáà wɔ̀ni pà de 
dɛ́káàma Sànɛ́sì nà Sà̰m̀bɛ́sì kpɛ́kú. 

Ní m'púsí dɛ́dɛ́í a biɔháà-sa. 

10 Àmá fɔ̰́ń Tìmɔ̀téè, a dɛ́hà-á-ma n biɔhànà-ma kú bookú, é dɛ́há 
n pa̰á̰ma. A yá̰á̰-ma n de kpɛ̀i é pa̰á̰-sa, è yá̰á̰ n dandaní de yòm̀pu, 
nà n mùyɔ̰, nà n dɔ́kàma, nà n wɛ̰́ɛ̰́ma. 11 A yá̰á̰-ma fá̰kápàma nà 
náńkú n dii-kú À̰ǹtíyɔ́sì, nà Ìkòníyɔ́m̀, nà Dísítì yɔtí mɛhɛká. 
Fá̰kápàma m̀mɔ́ma-dà n pú dɛ́hà-ma? Nà mɛma, kà Teó é n feèda ma 
wɛǹni mɛhɛká. 12 Múńdìkaà, mɛ̀m̀pà kú wɛnnì kpɛ̀i é n'fòù-pa è cɔ́dí 
Sèsí-Kídísì cɔ̀ku mɛhɛká, pà kó pà fá̰kápa-á-ma. 13 Àmá niìkpákpààpa 
nà nuǹhetí yam̀ma kó dɔ̀hà é níḿ-ma kpákpààma mɛhɛká. Pà kó 
m'báńtí-ma tɔɔ̀pa, pa mɔ́mpá kà pà mɛ̀ɛ té pà m'báńtí. 14 Fɔ̰́ń há̰kà, 
púsí tenten a biɔháà-sa éè tà̰ǹta nà yàma màcɔ̰́. Yè púsí, mìì tee-sá a 
yá̰á̰-ma mɛ̀m̀pà yè n'àà biɔhànà-pa. 15 N'àa bíkáḿbíikú, a yá̰á̰-ma pà 
wà̰haà-sa Weèdi pɔ̀kàhi mɛhɛká. Mà kó nɛɛ́ áa kɔ̰́ɔ̰́-ma yaǹfòùma k'á 
taàa a dandaní Sèsí-Kídísì hḭ́ǹka kà Weèdi mɛ̀ɛ áa f̰́ihìna. 16 Pà 
wà̰haà-sa wɛǹni Weèdi pɔ̀kàta mɛhɛká, Weèdi-dà tee kà p'éè wà̰hà. 
Yè mɛ̀ɛ tempúnà, è biɔhànì wɛbeèdi-dà, è héù kà ti tehú ti yetáka, è 
ti nadì, è ti biɔhànì ti kó hḭmá n'fòù k'yè coó Weèdi yìhìka. 17 Mɛma, 
yè kó dɔ̀hà-á-ma tenten Weèdi nìdo, k'òo sɔ̀do é bii, k'ó m'pa̰kú tɔná 
mɛ̀nà suu-ná wɛǹni.

4
1 M'a cɔɔ̀hu nà n kpeèti wɛǹni, Weèdi yìhìka nà Sèsí-Kídísì mɛ̀ǹǹ 

kó sída-kó fòùpa nà kpíípa yìhìka, mɛnń mɛ̀ǹǹ pení-ko-ní, è kó fodá 
è yòǹ wódo, è yɔ̀ 2 á caka Weèdi wɛmá, é tṵ́má mà kódí, wɔ̀ni suu 

yoo nì pú sudi. Mà caka yè békáàma kà nìpa é teha mà hḭ́mpú. Caka 
mɛ̀m̀pà yetà-pa pa yetáka, yahikàna nìpa wɔ̰̀ǹti, ní pà m'biɔhànì nà 
mùyɔ̰. 3 Hḭn mɛma mìì tee-sá, Wɔ̀ni-dà pení kà nìpa koò pú kó n'kpɛ̀i 
é besí biɔhànamá mɔ́mmá. Àmá, pà kó tṵṵ̀na pa yàma kpɛ̀i-sá-dà, ye 
wɔ̀ni é pɛha pa biɔhànapá dɔ́ɔ́di, kà pá pà n'cakú pà kpɛ̀i é yekà-sa. 
4 Pà kó kpená pa toòka-dà è pú kpɛ̀i é besí wɛbeèdi, è há̰ té kà fedá é 
besí wɛmá mɛ̀mà yòǹ-ma hoǹcí. 5 Àmá fɔ̰́ń, á n'nɔn è púkù a cɔ̰́ɔ̰̀di 
niìi wɛǹni mɛhɛká. Toó náńkú mɛ̀ǹkù kó tɛ̀ni-kú-ní a hḭ́ǹka, caka 
Weèdi wɛnaamá, pa̰á̰ sukú tɔmú Weèdi a kɔ̰́ɔ̰̀-pu. 

6 Mmí mɛ̀ɛkà, wɔ̀ni-dà tɛ̀i kà pà kó n pa̰á̰ dɔ̀hàdi nɔtá kpɛ́ɛmá 
Weèdi kpɛ́mú. N kṵ́mú wɔ̀ni-dà tɛ̀i. 7 N ta̰á̰ ta̰à̰pu suupú-dà, n yɔ̀ɔ-ɔ́-
ma n cokemú, n pú fénà n dandaní. 8 Sá̰mà-ní, coóma boutí hḭ́ḭ́-ma è 
n ceí. Ti Teó mɛ̀ǹǹ sídí-ko k'yè coó, kó wáńtá tì nà n kɔ̰́ɔ̰́-ma sídàma 
daadí. Yè mɛ̀ɛ pú kó wáńtá n'yòǹ mmí cɔ̰́ɔ̰̀di ò kó tì kɔ̰́ɔ̰́-ma, àmá nà 
mɛ̀m̀pà kú wɛnnì ceí-pa-dà nà dɔ́kàma o fodáma-ní. 

Pɔ́dì kpɛ̀i Tìmɔ̀téè óò hɔ̰́tá-ní. 
9 Pa̰á̰ wɛ̰́ɛ̰́ma é tɛ̀ni fem̀ma n pesá, 10 è yá̰á̰ Dèmásì n wɛ́i-í-ma é 

ka̰há Tɛ̀sàdòníkì yɔtí. Ò naakáà-nà fòùkù mɛnkù kú kpɛ́ɛsá-dà sàma. 
Kɛ̀dɛ̀sá̰ńsì ka̰hà Kàdàsíì tempáàku, kà Títì mɛnn é ka̰há Dàdìmàsíì 
kpɛ́kú mɛhɛká. 11 Dúkì cɔ̰́ɔ̰̀di-dà n péé-nà. K'à pení, k'á n'nɔɔ̀nà-ní 
Mádíkì è yá̰á̰ ò kó n tempanà-á-ma sàma tɔmú mɛhɛká. 12 N tɔn 
Tìsíkì mɛnn Èfɛ́sì yɔtí. 13 K'à pení, k'á n tóó-ní n sémú tókédi n héè-di 
Tòdòásì yɔtí, Kààpúsì hɔ̰́ɔ̰̀ta. Á n sɔ̰́ńtá-nà-ní pɔ̀kàhi, dɔcí kpɛ́hí kú 

dàkà. 
14 Máádo pà yún-kó Àdɛ̀kìsá̰ńtídì, ò n pa̰à̰ kpákpààma-dà sàma. 

Teó k'óò bodá-ma ò pa̰à̰-sa sànà-sa. 15 Ò pa̰á̰-nà yɔkàma mɛ̀ɛtékà, mìì 
tee-sá ò yeéè-é-ma dɛ́dɛ́í ti wɛmá nà nɔǹhṵɛ̰cí. 

16 Pà n yíí-ma cecemá sídàma nahàku, òcɔ̰́ǹ de pú tadí é n 
tempanà, pa wɛǹni de n wɛ́i-í-ma. Weèdi dá pà kàn ye kú pa̰á̰mà. 
17 Àmá ti Teó mɛnn pú n wɛ́i. Ò pú teháà kà pá n ká̰ńtá càkoodí nùdi 
mɛhɛká. Ò n pɛ̰ḭ-ḭ́-ma kpeèti ká n caka o wɛnaamá dɛ́dɛ́í, kà mɛ̀m̀pà 
pú yòǹ-pa wɛǹni Sùwífùpa é mà yèkà. 18 N mɛ̀ɛ yá̰á̰-ma è yɔ̀ Teó kó 
n f̰́ihìna pa̰á̰kpákpààma wɛǹni mɛhɛká, é n dontá é n dúùwa o wóòti 
mɛhɛká. O yèdi é wɛhika k'yé n'kɔ́ɔ́ yɔ̀ɔmá. K'yé mà n'yòǹ. 

Dɔɔ̀mu dèǹdèmu. 
19 N dɔɔ-ho Pìdìsíì nà Àkìdásì, nà Ònɛ̀sìfɔ́ɔ̀ hɔ̰́ɔ̰́tà-kpɛ́ɛpá. 20 Ɛ̀dásì 

cá̰ńtà-ní Kɔ̀dɛ̰́ńtì yɔtí. Tòdòfímù mɛnn mɔn-ń-ma, ká ń ò héé-ní 
Mìdéè yɔtí. 21 Pa̰á̰ wɛ̰́ɛ̰́ma é tɛ̀ni kà sémú wɔ̀ni mun pú tɛ̀ni. Èbùdúsì, 
nà Pùdɛ́ńsì, nà Dìnúsì, nà Kódódiya, nà weèdɔɔ̀pa tɔɔ̀pa wɛǹni aa 
dɔń. 

22 Ti Teó n'àà m'púsí. O pa̰á̰suumá é nɛ m'péé-nà nɛ wɛǹni.

